
Zakupčeve muke

A već godinama obavlja štamparsku djelatnost u zakupljenom poslovnom prostoru vlasnika V. S obzirom na to da A posluje sa velikom dobiti, odlučuje proširiti djelatnost, te u tom smislu razgovara sa V-om, nastojeći postići da mu V u zakup preda i preostale dvije prostorije u prizemlju V-ove kuće, u kojem se inače nalaze prostorije štamparije. V na upit odgovara da bi se o takvom A-ovom prijedlogu/želji dalo razmisliti. Nakon deset dana V A-u daje u zakup i dvije dodatne prostorije, istovremeno obavještavajući A-a da bi u skorije vrijeme želio odseliti iz Zenice u Sarajevo, u kojem žive njegov sin i kći, te da bi zbog toga, odluči li odseliti, prodao svoju kuću. A mu odgovara da bi u tom slučaju želio kupiti V-ovu kuću. U tom pravcu dvije strane određeno vrijeme pregovaraju i skori dogovor se čini izvjesnim. A, koji se nada kupovini kuće, ulaže u radove na renoviranju poslovnog prostora u kojemu je smještena štamparija. Takvi radovi na renovaciji vidljivi su V-u, no A i V ne razgovaraju o tim radovima, u smislu da ni A ne pita za dopuštenje, niti V komentira renoviranje.

Dvije sedmice nakon okončanja radova na renoviranju V saopštava A-u kako ipak neće odseliti, te da od prodaje nema ništa.

A isključivo kao zakupac nikada ne bi u renoviranje poslovnog prostora uložio toliko novaca koliko je to učinio u očekivanju da mu V proda kuću. Nezadovoljan stanjem stvari on otkazuje V-u ugovor o zakupu, poštujući ugovoreni otkazni rok, te premješta štampariju u druge prostorije. V nakon A-ovog odlaska izdaje prostorije T-u za veoma visoku zakupninu, zahvaljujući činjenici da je prostor svježe renoviran. 

A se interesira za svoja prava.



